
Cheita a scciumma, veddeivimo spuntâ

Dall’ægua schêuggi affiæ, che paivan fissi

Aspettâne comme avidi de fâ

E do barco e de noî tanti menissi;

Se mai pe caxo no riuscisse a-ô mâ

De sprofondâne primma ne-i so abissi.

A quella vista tutta inorridivo

E in te brasse a mæ maio tramortivo.



80

Ma rinvegnivo ä scossa che ne dava

O bastimento, che un maoxo ato e grosso

Contro a costa de slanso ô trasportava,

E fra schêuggi elevæ, comme in t’un fosso,

O ciantava con forza e ô l'affondava:

Ne sbatte l'onda chi ne cazze addosso

Lungo a corscia desteisi senza forse,

Insensæ da-ô spavento, e scoæ da torse.



81

E quando repiggiavimo respio,

Mezi strosciæ dä patta e li acquegæ

Dimandemmo de chêu perdon a Dio:

E insemme se tegnivimo abbrassæ,

E cianzendo se davimo l’addio

Partî pensando pe l’eternitæ:

Stavimo tutta a nêutte in quello stato

Sempre a bagno de sotto e scoæ de d’ato.



82

Succedeiva pe sorte uña giornâ

Ciù dôçe a quella nêutte maledetta;

Stanco de sbatte s’ëa carmôu ciù ô mâ:

Se ristoremmo allôa con da galletta

A quæ insuppâ a ll'ëa tutta d’ægua sâ,

E con duî gotti d’æguavitta sccetta;

E ne-ô mæximo tempo e nostre strasse

Destendeivimo a-ô sô, perchè ô e sciugasse.

